
Ishvaraproktam Shivalingasnapanopadesham

ઈશ્વરપ્રોક્તં શિવલિઙ્ગસ્નાપનોપદેશમ્

(શિવરહસ્યાન્તર્ગતે મહાદેવાખ્યે)

- શિવગૌરીસંવાદે -

ઈશ્વર ઉવાચ ।
પાત્રાણિ શિવપૂજાર્થમાહરેચ્ચ યથાબલમ્ ।
મૃદ્વશ્મદારુજાનીશે ધાતુજાન્યધરોત્તરમ્॥ ૧૧॥
અશ્મપાત્રાદ્દારુમયં બિલ્વૌદુમ્બરપર્ણજમ્ ।
સ્નાનાર્ઘ્યદાનવિધિષુ પ્રશસ્તં શિવપૂજને॥ ૧૨॥
દારવેણાર્ઘ્યપાત્રેણ યદ્દત્વા લભતે ફલમ્ ।
તસ્માચ્ચતુર્ગુણં પુણ્યં શિવે મૃત્પાત્રદાનતઃ॥ ૧૩॥
તામ્રપાત્રાદપિ શ્રેષ્ઠં કાંસ્યપૈત્તલસમ્ભવમ્ ।
તામ્રપાત્રાભિષેકેણ ફલં શતગુણં લભેત્॥ ૧૪॥
પલાશપદ્મપત્રાભ્યામર્ઘ્યં તામ્રસમં ભવેત્ ।
રૌપ્યપાત્રેણ વિજ્ઞેયં તસ્માલ્લક્ષગુણાધિકમ્॥ ૧૫॥
સુવર્ણપાત્રં ચ તતો દેવિ કોટિગુણોત્તમમ્ ।
એવં સ્નાનાર્ઘ્ય નૈવેદ્યબલિધૂપાદિભિઃ ક્રમાત્॥ ૧૬॥
પાત્રોત્તરવિશેષેણ ફલં સ્યાત્પરમેશ્વરે(રિ) ।
મૃત્કુમ્ભતામ્રકુગ્ભેન સ્નાનં શતગુણોત્તમમ્॥ ૧૭॥
રૌપ્યં લક્ષાધિકં પુણ્યં હૈમં કોટ્યધિકં ભવેત્ ।
અર્ઘ્યં પુષ્પજલોપેતં યઃ શિવાય નિવેદયેત્॥ ૧૮॥
સ પૂજ્યઃ સર્વલોકેષુ શિવવન્મોદતે ભૃશમ્ ।
ગન્ધતોયેન સંમિશ્રં પુષ્પાર્ધ્યાદુત્તરોત્તરમ્॥ ૧૯॥

પઞ્ચગવ્યસમાયુક્તમર્ઘ્યં શતગુણોત્તરમ્ ।
આપઃ ક્ષીરકુશાગ્રાણિ ઘૃતં દેવિ ચ તણ્ડુલાઃ॥ ૨૦॥
તિલાઃ સિદ્ધાર્થકાશ્ચૈવમર્ઘ્યમષ્ટાઙ્ગમુચ્યતે  ।
ઘૃતં વિનાક્ષતં ગ્રાહ્યમિતિ કેચિત્પ્રચક્ષતે॥ ૨૧॥
યવતણ્ડુલગોધૂમમાષૈરક્ષતમાદિશેત્ ।
અર્ઘ્યમષ્ટાઙ્ગમાપૂર્ય  લિઙ્ગમૂર્ધ્નિ   વિશોધયેત્॥ ૨૨॥
દશવર્ષસહસ્રાણિ શિવલોકે મહીયતે ।
કપિલાપઞ્ચગવ્યેન ધૃતક્ષીરયુતેન ચ॥ ૨૩॥
સ્નાનં દશગુણં જ્ઞેયમિતરસ્માન્નસંશયઃ ।
સ્નાનં ફલશતં જ્ઞેયમભ્યઙ્ગઃ  પઞ્ચવિંશતિઃ  ॥ ૨૪॥
ફલાનાં દ્વે સહસ્રે તુ મહાસ્નાનં શિવે વિદુઃ ।
પયોદધિઘૃતક્ષૌદ્રશર્કરાદ્યૈરનુક્રમાત્॥ ૨૫॥
ઈશાદિમન્ત્રૈઃ સંસ્થાપ્ય શિવલોકમવાપ્નુયાત્ ।
યઃ પુમાન્ તિલતૈલેન કરયન્ત્રોદ્ભવેન ચ॥ ૨૬॥
શિવાભિષેકં કુરુતે સ મે પ્રિયતરો ભવેત્ ।
અભિષેકો દશફલઃ સ્નાનાર્થં શતમીશ્વરિ॥ ૨૭॥
મહાસ્નાને હ્યશક્તસ્ય કુમ્ભં દ્રોણત્રયં શિવે ।
પઞ્ચવિંશત્પલેનૈવ   લિઙ્ગેઽભ્યઙ્ગં   તુ કારયેત્॥ ૨૮॥
ઘૃતેન વાઽથ તૈલેન ગન્ધયુક્તેન વા શિવે ।
શિવસ્ય સર્પિષા   સ્નાનં પ્રોક્તં પલશતેન વૈ॥ ૨૯॥
પલાનાં દ્વિસહસ્રેણ મહાસ્નાનં વિધીયતે ।
તસ્યાર્ધં મધુના દેવિ દધ્ના તત્સમમીશ્વરિ॥ ૩૦॥
તત્પાદતઃ શર્કરયા સ્નાનમેતચ્છિવે મમ ।
નીરસ્નાનયુતં દેવિ દધ્ના ઘૃતપયસ્તતઃ॥ ૩૧॥
મધુના સિતયા દેવિ પુણ્યં સ્યાત્તચ્છતાધિકમ્ ।
પાદસ્નાનં મહાદેવિ કુમ્ભત્રયમિતીરિતમ્॥ ૩૨॥
ક્ષીરસ્નાનં મહેશસ્ય કાપિલેનેતરેણ વા ।
કુર્યાત્તસ્યાપરાધાનિ(ધાંશ્ચ)ક્ષમતે શઙ્કરઃશતમ્॥ ૩૩॥

ખણ્ડદધ્ના યોઽભિષિઞ્ચેત્ સહસ્રં ક્ષમતે શિવઃ ।
વર્ષકોટિસહસ્રૈસ્તુ યત્પાપં સમુપાર્જિતમ્  ॥ ૩૪॥
ઘૃતાભિષેકો લિઙ્ગસ્ય  દહેત્સર્વં ન સંશયઃ ।
લિઙ્ગસ્ય  દર્શનં પુણ્યં દર્શનાત્સ્પર્શનં વરમ્॥ ૩૫॥
સ્પર્શનાદર્ચનં ક્ષેષ્ઠં ઘૃતસ્નામતઃ પરમ્ ।
મધુસ્નાનેન દેવેશિ અશ્વમેધફલં લભેત્ (ભવેત્) ॥ ૩૬॥
સિતયા સ્નાપ્ય માં દેવિ સર્વજીવવધોદ્ભવૈઃ ।
પાપૈર્ન લિપ્યતે ગૌરિ પુણ્યં મહદવાપ્નુયાત્॥ ૩૭॥
કૃષ્ણાષ્ટમ્યાં સોમવારે પ્રદોષે વા મહેશ્વરિ ।
ઘૃતસ્નાનકરો યશ્ચ સ ફલં લભતે શિવે॥ ૩૮॥
કુલૈકવિંશમૂર્તિશ્ચ     શિવલોકે મહીયતે ।
ક્ષીરસ્નાનાત્ ક્ષરત્યંહઃ દેવિ જન્મશતાર્જિતમ્  ॥ ૩૯॥
ક્ષીરેણ દધ્નાજ્યેનાપિ સિતયા મધુના ફલમ્ ।
અભિષિચ્ય મુદા લિઙગં લભેત્ (?) પર્વણિ વા શિવે॥ ૪૦॥
સઙ્ક્રાન્તાવયને  પાતે ગ્રહણે સોમસૂર્યયોઃ ।
અયુતં યો ગવાં દદ્યાચ્છામ્ભવેષુ ચ યજ્વસુ॥ ૪૧॥
વસ્ત્રહેમસવત્સાનાં દ્વિજવર્યેષુ તલ્લભેત્ (?) ।
નારિકેલોદકેનાપિ યોઽભિષિઞ્ચેન્મહેશ્વરિ॥ ૪૨॥
ચરં વા સ્થિરલિઙ્ગં  વા સ્નાનમાત્રેણ પુણ્યભાક્ ।
ગવામયનયજ્ઞસ્ય કદલીફલમાનતઃ॥ ૪૩॥
ફલાનાં ચ સહસ્રાણિ સ્નાનં રમ્ભાફલે વિદુઃ ।
શતં વા દશકં વાપિ મધ્યમાધમમુચ્યતે॥ ૪૪॥
સ્નાપ્ય રમ્ભાફલૈર્લિઙ્ગમુર્વરાદાનજં    લભેત્ ।
કોશૈર્યઃ પાનસાનાં તુ અભિષેકે શતં શિવે॥ ૪૫॥
સહસ્રં પરમં દેવિ શતં મધ્યમમુચ્યતે ।
એષામેકતમં સ્નાનં ગોદાનદશકં ફલમ્॥ ૪૬॥
સ્નાનમિક્ષુરસેનાપિ યો લિઙ્ગે  સકૃદાચરેત્ ।

લભેચ્છિવં વંશશતૈર્મમ લોકે મહીયતે॥ ૪૭॥
પક્વામ્રસુરસૈર્દેવિ અભિષિચ્ય મહેશ્વરમ્ ।
જમ્બીરસારૈર્યૌ લિઙ્ગં  સ્નાપયેદ્ભક્તિસંયુતઃ॥ ૪૮॥
વિધૂય પાપકલિલં સોમવદ્રાજતે શિવે ।
કુશતોયેન યો લિઙ્ગં  સ્નાપયેદ્ભક્તિમાન્નરઃ॥ ૪૯॥
કાઞ્ચનેન વિમાનેન બ્રહ્મલોકે મહીયતે ।
ગન્ધચન્દનતોયેન યો લિઙ્ગં  સ્નાપયેચ્છિવે॥ ૫૦॥
ગન્ધર્વલોકમાપ્નોતિ દિવિ ગન્ધર્વપૂજિતઃ ।
પુષ્પોદકેન સાવિત્રં કૌબેરં હિમ(હેમ)વારિણા॥ ૫૧॥
રત્નોદકેન ચાપ્યૈન્દ્રં લોકં સમ્પ્રાપ્ય મોદતે ।
દ્રોણયાન્ધસાં રાશિં  દ્રોણપુષ્પનિભં શિવે॥ ૫૨॥
દત્વા લિઙ્ગસ્ય  મૌલૌ મે મત્સમીપ્યમુપૈષ્યતિ ।
પુણ્યં સ લભતે ગૌરિ શિવરાત્રૌ શતાધિકમ્॥ ૫૩॥
સિતેન ભસ્મના સ્નાપ્ય ગન્ધિના શોધિતેન ચ ।
દ્રોણપઞ્ચકમાનેન સ મદગ્રે પ્રમોદતે॥ ૫૪॥
કૂપોદકાચ્ચ તાટાકં તાટાકાદ્વાપ્યમુત્તમમ્ ।
નદીનાં ચૈવ સર્વાસાં પુણ્યાનાં ચાબ્ધિસઙ્ગજમ્ ॥ ૫૫॥
વરં ગઙ્ગા  મહાદેવિ સ્નાને પર્યુષિતં ન મે ।
વસ્ત્રપૂતેન તોયેન યો લિઙ્ગં  સ્થાપયેત્ સકૃત્॥ ૫૬॥
સર્વકામસમૃદ્ધાત્મા વારુણં લોકમાપ્નુયાત્ ।
પાટલોત્પલપદ્માનિ કરવીરાણિ ચમ્પકમ્॥ ૫૭॥
સ્નાનકાલેઽમ્બુયોજ્યાનિ કલ્કાનિ સુરભીણિ ચ ।
તેનાભિષિચ્ય લિઙ્ગે  મે રાજસૂયફલં લભેત્॥ ૫૮॥
કર્પૂરાગરુતોયેન યો લિઙ્ગં  સ્નાપયેત્ સકૃત્ ।
સર્વપાપવિનિર્મુક્તઃ પ્રયાતિ શિવમન્દિરમ્॥ ૫૯॥
પિતૄનુદ્દિશ્ય યો લિઙ્ગં  સ્નાપયેચ્છીતવારિણા ।
તૃપ્તાઃ સ્વર્ગં પ્રયાસ્યન્તિ પિતરો નરકાદપિ॥ ૬૦॥

લિઙ્ગં  સ્નાપ્ય મહાદેવિ જલાવિચ્છિન્નધારયા ।
ગ્રીષ્મે ગલન્તિકાભિર્વા નૈરન્તર્યં દિવાનિશમ્॥ ૬૧॥
સ મે ગણેશઃ સ્કન્દઃ સ્યાત્ અશ્વમેધાયુતં લભેત્ ।
શ્રીખણ્ડદ્રવસારેણ યો વિલિમ્પેદુમાસખમ્॥ ૬૨॥
ગ્રીષ્મર્તૌ સકલ વા પૌણ્ડરીકફલં લભેત્ ।
કૃષ્ણાગરું દેવદારું પ્રભવં શ્રીતરોરપિ॥ ૬૩॥
ગન્ધં દત્વા ચન્દ્રમૌલૌ દ્વાદશાહફલં લભેત્ ।
ત્રિફલં ચન્દનં પ્રોક્તં કુઙ્કુમં  તત્સમં સ્મૃતમ્॥ ૬૪॥
કર્પૂરં તુ તદર્ધં સ્યાત્ ઘનસારશ્ચ તત્સમઃ ।
પલમેકં ચ કસ્તૂર્યાઃ મેલનાદ્યક્ષકર્દમઃ॥ ૬૫॥
યક્ષકર્દમપઙ્કેન યો વિલિપ્ય મહેશ્વરમ્ ।
સોઽગ્નિચિત્યાઽયુતમખફલમાપ્નોતિ માનવઃ॥ ૬૬॥
લિઙ્ગમૂર્તેર્મહેશસ્ય  શિવસ્ય પરમાત્મનઃ ।
સ્નાનકાલે પ્રકુર્વીત તૌર્યત્રિકરવં શિવે॥ ૬૭॥
ભેરીમદ્દલશઙ્ખાનાં કાહલં વરદુન્દુભીન્ ।
વીણાવેણુમહાઢક્કાપટહાનકડમ્બરાઃ॥ ૬૮॥
કાંસ્યઝલ્લરવાદ્યેભ્યશ્ચર્મવાદ્યં વિશિષ્યતે ।
તતો મુખેન ચાધ્માતં તતસ્તન્ત્રીભવં શિવે॥ ૬૯॥
એવં વાદિત્રઘોષં યઃ પ્રકુર્યાત્સ્નાન કર્મણિ ।
વંશલક્ષતો ધીમાન્મમ લોકે મહીયતે॥ ૭૦॥
નાટ્યાર્થમઙ્ગનાજાલં  લયશિક્ષાસમન્વિતમ્ ।
તરુણં રૂપસમ્પન્નં ગેયવાદિત્રકોવિદમ્॥ ૭૧॥
દત્વા લિઙ્ગાલયે  ભદ્રે સર્વામૃદ્ધિમવાપ્નુયાત્ ।
ઘૃતાભ્યઙ્ગે  ઘૃતસ્નાને યદ્ધિલિઙ્ગસ્ય  રૂષિતમ્॥ ૭૨॥
યવગોધૂમજૈશ્ચૂર્ણૈઃ કષાયૈર્ગન્ધયોજિતૈઃ ।
કવોષ્ણેનામ્બુના દેવિ સ્નાપયેત્તદનન્તરમ્॥ ૭૩॥
ઘર્ષયેદ્બિલ્વપત્રૈશ્ચ લિઙ્ગપીઠં  સુશોધયેત્ ।
દશધેનુસહસ્રાણિ દદતઃ ફલમાપ્નુયાત્॥ ૭૪॥

કપિલાપઞ્ચગવ્યેન કુશવારિયુતેન ચ ।
સ્નાપયેન્મન્ત્રપૂતેન બ્રહ્મસ્નાનમઘાપહમ્॥ ૭૫॥
ઈશ્વર ઉવાચ ।
શઙ્ખાનાં ચ સહસ્રકૈરપિ તથા ધારા સહસ્ત્રીઘટૈઃ
કુમ્ભૈશ્છિદ્રશતાષ્ટકૈર્વરગવાં  શ‍ૃઙ્ગાગ્રધારાદિભિઃ  ।
સ્નાપ્યામ્બુપ્રભવૈઃ મહેશજનિમ શ્રીરુદ્રમન્ત્રૈઃશિવે
પુણ્યં પ્રાપ્ય સ મોદતે ગિરિસુતે કૈલાસમૌલૌ ગણઃ॥
॥ ઇતિ શિવરહસ્યાન્તર્ગતે ઈશ્વરપ્રોક્તં શિવલિઙ્ગસ્નાપનોપદેશં  સમ્પૂર્ણમ્॥
- ॥ શ્રીશિવરહસ્યમ્ । મહાદેવાખ્યઃ એકાદશમાંશઃ । અધ્યાયઃ ૮ । ૧૧-૭૬॥

- .. shrIshivarahasyam . mahAdevAkhyaH ekAdashamAMshaH . adhyAyaH 8 . 11-76..

Notes:

Śiva શિવ describes to Devī દેવી, the various Pātra પાત્ર and Dravya દ્રવ્ય to be used for

ŚivaliṅgaSnāpana શિવલિઙ્ગસ્નાપન .

More details of various are mentioned in ŚivaRahasyaṃ Ekādaśamāṃśaḥ Adhyāyaḥ 11

શિવરહસ્યમેકાદશમાંશઃ અધ્યાયઃ ૧૧

